
Kulturgintza

HERRIKO MUSIKA TALDEEI jendaurrean jotze-
ko abagunea eskaintzea, ohikoak ez diren tal-
deak ikusteko aukera ematea eta eskaintza
debaldekoa izatea. Horiek dira Jazpana Fest!
bereizten dituen hiru funtsezko ezaugarriak.
Nolanahi ere, hirugarren edizio honetarako
musikaz harago, eskaintza zabala proposatu
dute, “Zatozte ruralismo posmodernora!”
aldarritik abiatuz. Kontzeptu umoristikoa da,
Jazpanako komunikazio eta azpiegitura ardu-
radun Mikel Alvarezen esanetan, ez ordea ino-
zentea. “Jendartean oso hedatua dago Goie-
rrin bertsolariak eta trikitilariak soilik daudela,
baina hori ez da erreala. Noski hori ere bada-
goela, baina baita gauza gehiago ere!”. Horren
adibide gisa aipatu du herrian dagoen graffiti-
larien maila. “13.000 biztanle dituen herri
honetan kanpoko jende mordoa dago, eta hor-
taz, kultura asko nahasten dira”. Beraz, nahas-
keta horren erakusleiho izan nahi du Jazpanak,
txikitik handira, herritik mundura, ruralismo-
tik ikuskera posmodernora jauzi eginez, baina
beti ere euskaraz: “Ni beasaindarra naiz, baina

horregatik ez dut kultura eta ohitura tradizio-
naletara mugatu beharrik”.    

Ikuskera horren isla da jaialdiaren beraren
izena. Antolatzaileak haren nondik norakoen
berri eman digu: “Garai batean Beasain eta
inguruetako gazteak baserritik herriko plazara
joaten ziren bertako musika taldeen doinu eta
erritmoekin dantzatzera. Talde horiek jazz band
izenez ezagutzen ziren, baina herri hizkuntzare-
kin jazpana bihurtu zen”. Antolatzaileetako
batek hitz hori proposatu zuen jaialdia izenda-
tzeko, eta Alvarezen aburuz oso egokia da jaial-
diaren espiritua ondo islatzen duelako, “mun-
dukoari erreferentzia egiten dio, baina era
berean, euskarazko sonoritatea dauka”. Gaine-
ra, lehen bezala orain ere Jazpana kalera atera
nahi dute eta inguruko gazteak jaialdiko taldeen
doinuen erritmora dantza egitera gonbidatu.  

Herrian horrelako ekimen baten beharra
zegoela dio Alvarezek, jendea biltzeko eta
inplikazioz elkarrekin lan egiteko balio duelako,
besteak beste. “Beasain sozialki herri arraroa
da, pertsona asko dago gauzak antolatzeko

Beasaingo 
ruralismo posmodernoa

Jazpana Fest! jaialdia ospatuko da hirugarren urtez Beasainen urriaren 28tik 31ra. 
Musika, skatea, saskibaloia, argazkilaritza, bideo-jokoak, film laburrak eta karaokea,

eskualde oso baten inguruan dauden topikoak hausteko bidean.

Uxua Larretxea
Argazkiak: Garbiñe Irizar

Musikaz gain askoz
gauza gehiago ere
eskainiko ditu
Jazpana jaialdiak:
skatea, graffitia,
argazkilaritza... Iazko
jaialdikoak dira
beheko irudiok.

prest, baina oso sakabanatuta aritu izan dira
orain arte, eta horregatik gauza txikiak soilik
egin izan dituzte”. Horren adibidetzat ipini
ditu urteetan gaztetxean edota Goieniz zine-
klubean egin den lana. Horri irtenbidea emate-
ko eta Jazpanaren gisako jaialdi bat
antolatzeko asmoz hurbildu zen
orduko Beasaingo Gazteria zine-
gotzia herriko neska mutilak ibil-
tzen ziren lokaletara; interesa zute-
nak topatu eta jaialdiaren nondik
norakoak marrazteari ekin zioten.
Hastapenetan bost ziren, baina
apurka-apurka zeregin zehatzetan
parte hartzeko prestutasuna zuten
herritarrak batu zitzaizkien. “Norberak dakie-
na ekartzen du eta ahal edo nahi duen neurrian
laguntzen du”. Jaialdia antolatzeko lanak erraz-
te aldera ardurak oso ongi zehaztuta eta bana-
tuta dituzte: Mikel Alvarez berarekin batera,
Diego Gomez eta Pablo Sanchez aritu dira
musika taldeekin kontaktatzen eta skatea anto-
latzen; Igor Alustizak saskibaloi txapelketaren
ardura hartu du; Garbiñe Irizarrek argazki rall-
yarena eta diseinuarena; Marta Faus aritu da
webarekin, Ekain Mujika barra eta edariekin,
Jon Artola administrazioan eta Idoia Guirado
Beasaingo jaietan jartzen den Jazpana txosna-
ren lemazain. Gainera, jaialdiak irauten duen
egunetan laurogei bat lagunek esku hartzen
dute jaialdia aurrera ateratzeko. “Urtero lagun-
tzeko prest zegoen jendea berbera zela ikusi eta
boluntario sarea sortu dugu aurten”. 

Udalarekin duten harremana ona dela baiez-
tatu du Alvarezek. “Egitasmo alternatiboak
antolatzeko laguntza gutxi ematea leporatu
izan zaio betidanik Beasaingo Udalari, baina

egia esan gu ezin gara kexatu”. Une honetan
Udalak ekonomikoki laguntzen badu ere,
beharrezko diruaren erdia baino gehiago elkar-
teak berak jartzen du. Izan ere, iaz Elkarte Kul-
tural gisa erregistratu ziren, eta haren xedea

Jazpana Fest! jaialdia antolatzeaz
gain, Beasainen ekitaldi kulturalak
sostengatu eta antolatzea da; iraba-
ziak jaialdia bera ordaintzeko era-
biltzen dituzte, baina iaz, esaterako,
sos batzuk sobratu zitzaizkiela-eta
erakusketa antolatu zuten argazki
rallyan aurkezturiko irudiekin eta
kontzertu akustiko xume bat ere
muntatu zuten. Halaber, maiatzean

gaztetxearekin elkarlanean Jazpana Gaua anto-
latu zuten. “Aurrera begira gauza
gehiago egitea da gure nahia”. Jaz-
pana ez da isilduko beraz eta garai
batean bezala, Beasaingo herria
girotuko du aurrerantzean ere. n

“Jendartean oso hedatua dago
Goierrin bertsolariak eta

trikitilariak soilik daudela,
baina hori ez da erreala”

MIKEL ALVAREZ, 
JAIALDIKO KOMUNIKAZIO ARDURADUNA

Egitarau bete-betea dauka Jazpana Fest!-ek:
urriaren 28an, ostirala, emango diote
jaialdiari hasiera, Argazki Rally-a eta Gui-
tar Hero lehiaketen bidez. Ondoren, kon-
tzertuak izanen dira: Beasaingo Continuo
Renacer taldea, rock gordina jotzen duen
Atom Rhumba, Guadalupe Plata hirukote
andaluziarra, eta Lost Chords ariko dira.
Besta amaitzeko Olarius & Brothers DJ
beasaindarrek musika jarriko dute.      

Larunbatean, 15:00etan, 3X3 Saskibaloi
Txapelketa egingo da Bernedoenea aparkale-
kuan, eta 20:00etatik aurrera, hainbat musika
talde igoko dira oholtzara, hala nola, disko
berria kaleratu duten eta ikuskizun handia eskaintzen
duten Los Tiki Phantoms, Iruñetik datozen El Colum-
pio Asesino, Baionako Willis Drummond, kanta azka-
rrak eta zuzenak egiten dituen La Celula Durmiente,

eta, The Nekrobabies eta Cuarto de Hora
talde legazpiarrak. Kontzertuen ondotik
Mether & Zacker DJek egingo dute saioa. 

Igandean, Skate Txapelketaren txanda
izango da. Aurten, Gernika Pasealekuko
frontoian gauzatuko da, “baldintza
hobeak eskaintzen dituelako”. Gauean,
berriz, Zestoako Grises taldea, Ainara
LeGardon bilbotarra, Valentziako Los
Teleplasticos eta Brigada Criminal tal-
deko kide ohiek eraturiko Fiachras-en
zuzenekoen txanda izango da, eta
ondotik, Pi & Marian herriko DJak

entzungo dira. Astelehenean, azken egunean,
mozorro gaua antolatu dute eta Beasaingo hainbatek
azken urteetan egindako film laburrak erakutsiko
dituzte. Azkenik, jaialdiari amaiera emateko oso arra-
kastatsua izan ohi den karaoke festa antolatu dute.     

Hamalau talde eta DJak gustu guztientzat


